

ІВАН МЕЛЕЖ. РАМАН “ЛЮДЗІ НА БАЛОЦЕ”



СЮЖЭТНАЯ ЛІНІЯ “ВАСІЛЬ  - ГАННА  -  ЯЎХІМ”


Мэта: 1) забяспечыць засваенне ідэйнага зместу твора; садзейнічаць фармі-




раванню ўмення вызначаць аўтарскую пазіцыю, характарызаваць 




героя ў святле аўтарскай пазіцыі, вызначаць асаблівасці творчай 




манеры пісьменніка; ліквідацыі прабелаў па тэме “Беларускія народ-




ныя песні”, актуалізацыі паняцця “паралелізм”; удасканальванню 




ўмення рабіць звязнае паведамленне, самастойна ставіць праблемнае 




пытанне, фармуляваць гіпотэзы, працаваць у групе;




2) спрыяць развіццю памяці, умення параўноўваць абагульняць, 




арыентавацца ў часе;




3) спрыяць выхаванню беражлівых адносінаў да пачуцця, 




таварыскасці, узаемапавагі, любові да роднай літаратуры.


Абсталяванне: магнітафон, касета з запісам песні І.Лучанка “Жураўлі на Палессе ляцяць”, ілюстрацыі да твора, аркушы белай паперы, маркеры, свечка.

І Арганізацыйны момант. Стварэнне настрою: слухаем урывак з песні І.Лучанка на верш А.Ставера “Жураўлі на Палессе ляцяць”.

ІІ Уступнае слова настаўніка, пастаноўка задач:

- Я не здарма пачала сённяшні ўрок з любімай песні Івана Мележа, адданага сына палескай зямлі, таму што сёння мы працягваем падарожжа па Палессі. У мінулы раз мы пазнаёміліся з палескай вёскай 20-х гадоў. А на гэтым уроку больш падрабязна пазнаёмімся з яе жыхарамі, паспрабуем раскрыць сутнасць вобразаў, створаных Іванам Мележам, растлумачыць матывы паводзінаў персанажаў, падабраць матэрыял для будучага сачынення. Пра каго сёння пойдзе гутарка, вы лёгка зразумееце з наступнага ўрыўка.


Зачытваю ўрывак з рамана І.Мележа “Людзі на балоце”:


“Усё лета перад хатай Чарнушкаў ціха грэлася на сонцы маладзенькая, з тонкім, як дубец, камлём рабіна. Ніхто ў Куранях, бадай, не заўважыў, калі і хто пасадзіў яе, не бачылі як трэба яе і тады, калі яна красавіцкай раніцай апранулася ў лёгкае празрыста-зялёнае плацце з кволых рэзных лісточкаў. Дні за днямі цікаўна, але нясмела глядзела яна на вуліцу, на ўсіх, хто праходзіў міма, - сціплая, непрыкметная, за нязграбным плотам, блізка ад вялікаіх дрэў. Ніхто не даваў ёй ніякай увагі, мылі яе, песцілі толькі цёплыя дажджы ды любілі шумець маладым лісцем вятры. Людзі ж яе як бы не заўважалі, спачатку таму, што проста не прыкмецілі, а потым таму, што непрыкметна прывыклі.

І неспадзявана адбылося незвычайнае: ціхая, нявідная, у жнівеньскім росквіце рабіна заружавела, зазырчэла яркім, кідкім хараством, гарачым полымем агністых гронак. І не адны вочы, не абыякавыя, не ачарсцвелыя ў жыццёвых пакутах да хараства, глядзелі здзіўлена, зачаравана: “Глядзі ты!..”


Як тая рабіна, цвіла ў гэтае лета...”
- Пра каго з герояў рамана ідзе гутарка ў прачытаным урыўку?

- Якую сюжэтную лінію мы будзем разглядаць сёння на ўроку?

- Праз адносіны з якім героем рамана найлепш раскрываецца характар Ганны?


(зварот да ілюстрацый)


ІІІ Фармулёўка тэмы ўрока: Сюжэтная лінія “Ганна – Васіль”.

ІV Праверка дамашняга задання:

1. Паведамленне па тэме “Ці можна адносіны Ганны да Васіля назваць каханнем?” (І варыянт): пры адказе ўлічыць, як змянілася Ганна (ІІ -1), яе трывогу аб арыштаваным Васілю (ІV – 1), прыгадаць момант, калі Ганна парушае ўстоі вёскі, выказваючы сваю ўвагу да хлопца (ІІІ, ІV – 1).
2. Паведамленне па тэме “Ці можна адносіны Васіля да Ганны назваць каханнем?” (ІІ варыянт): пры адказе ўлічыць, што змянілася ў Васілю (ІІ -1), у які час развіваюцца адносіны паміж героямі  (ІІ -1), эпізоды, у якіх найбольш выяўляюцца пачуцці Васіля да Ганны (ІІ – 3).
3. Гутарка з класам:

- калі мы разумеем, што паміж Васілём і Ганнай пачынае нараджацца каханне? (калі яны разам распальваюць вогнішча на сенакосе)

- зачытваецца эпізод:


“Ганна ўжо раскладвала агонь сама. Кволы агеньчык, перад якім яна ляжала наўколенцах, ледзь-ледзь жыў. Ён быў такі немачны, што не мог запаліць нават жмуток сухога сена, які трымала на ім дзяўчына. Амаль прыпаўшы тварам да агеньчыка, нібы ў паклоне, старалася вярнуць Ганна яму жыццё, дзьмухала, падтрымлівала, а ён тлеў усё слабей. Дзяўчына была ў адчаі.


- Дай я!


Васіль стаў наўколенцы поруч з ёю. Яна крыху адсунулася, але не адышла. Так яны некалькі хвілін і ляжалі, плячо каля пляча, намагаючыся ажывіць агеньчык, што канаў. Шчаку Васіля казытала пасма яе валасоў, незвычайна блізкая, але ён не адхіляўся. У яго быў адзін клопат, адзін непакой.

Агеньчык патух. Ганна ўстала, уздыхнула. Стала чуваць, як гудуць камары”.


Запальваю агеньчык:

- Паглядзіце, што будзе, калі падліць у яго алею? А калі добра дзьмухнуць? Так і з каханнем: яно можа скончыцца, ледзь пачаўшыся, а можа перарасці ў сапраўднае полымя.

- Прыгадайце, з чыёй дапамогай Васіль змог запаліць вогнішча? Які сімвалічны сэнс мае гэты факт у рамане? (Васіль мацней пакахаў Ганну, раўнуючы яе да Яўхіма)
- Удакладніце тэму ўрока (будуем любоўны трохкутнік).


V Пастаноўка праблемы:

- Такім чынам, мы з вамі высветлілі, што Ганна і Васіль кахалі адзін аднаго. Якое ж пытанне ўзнікае пры гэтым? (Чаму Ганна кахала Васіля, а замуж пайшла за Яўхіма?)
- Прыводжу думкі даследчыкаў па гэтым пытанні:

1) Янка Брыль: “Мілая і задорная Ганначка, па старым законе беднасці і цемры адарваная ад любімага і выдадзеная за кулака і хама, амаль вылюдка, вельмі ж неадпаведна свайму характару, незразумела, нават без натуральнай агіды прымае свой лёс, нібы між іншым аддаецца чалавеку, які нядаўна намагаўся яе груба згвалціць, якога яна так хутка не магла перастаць ненавідзець”.
2) Фёдар Куляшоў: “Ганна... павінна была б сабе дазволіць нейкую дзёрзкую выхадку, узбунтавацца, абурыцца хоць раз, хоць чым-небудзь. Няхай бунт сляпы, стыхійна-міжвольны, але бунт сэрца, мяцеж пачуццяў, калі не думкі. Гэта было б, здаецца, так натуральна для чалавека яе тэмпераменту, яе душэўнага складу”.
3) Іван Мележ: “Нельга зразумець герояў, не ўлічваючы духу часу. Іх учынкі, калі хочаце, выкліканы паветрам, якім яны дыхаюць”.

- Прывядзіце свой погляд на пастаўленае пытанне (групавая праца). Адказы запісваюцца на аркушах паперы і прымацоўваюцца да дошкі.


VІ Групавая праца па вырашэнні праблемы:

1. Чаму Яўхім Глушак вырашае наперакор бацькам ажаніцца з Ганнай?

- Чым вылучаўся Яўхім сярод вясковых хлопцаў? (самы багаты жаніх, прыгожы знешне, падабаўся дзяўчатам)
- Якія дэталі яго знешнасці неаднаразова падкрэслівае пісьменнік? (чуб, бліскучасць – у ІІ частцы ІV-2, V-2; у ІІІ частцы – ІІ-5, V-2)
- Ці кахае Яўхім Ганну? Якімі словамі ён яе называе? (у І частцы – IV-5)
- Што выклікае ў ім цікавасць да Ганны? (няўвага да ўласнай асобы)

2. Чаму Ганна пакорліва прымае свой лёс?

- Што стала прычынай разладу паміж Васілём і Ганнай? (недавер)

- Як паставіліся бацька і мачыха да таго, што Глушакі прыслалі сватоў да Ганны? (у частцы ІІ – V-2)

- Чаму Ганна “не дала гарбуза” Глушакам? (у частцы ІІ – V-3)

- Што стала асноўнай прычынай яе выбару? (у частцы ІІ – V-2: няўпэўненасць у Васілю)

3. Прыгадайце ўрывак, дзе Ганна параўноўваецца з рабінай. Які прыём выкарыстоўвае тут пісьменнік?
Прачытайце беларускую народную песню “Рабіна, рабіначка...:



Рабіна, рабіначка,



Рабіна мая,



Чаму ж ты, рабіначка,



Рана адцвіла?



Дзяўчына, дзяўчыначка,



Дзяўчына мая,



Чаму ж ты, дзяўчыначка,


Засмуцілася?



Ой, не ў тую пораньку



На свет я прыйшля,



Маці, не падумаўшы,



Замуж аддала.



Ды ў тую вёсачку – 



Не ў вядомую.



У чужу сямеечку – 



Не ў вясёлую.



Дальняя староначка



Без ветру сушыць,



Не родны татулечка



Без віны журыць.



Вось жыву гадочак я,



Жыву і другі,



А на трэцім годзіку



Занудзілася.



К мамачцы ў госцікі



Захацелася,



Па родным татулечку



Затужылася.

- Да якога тыпу сямейна-абрадавых песен адносіцца дадзеная песня?

- У чым вы заўважылі падабенства паміж лёсам гераіні песні і Ганны Чарнушкі? З якой мэтай Іван Мележ праводзіць гэтую паралель?
4. Чаму Васіль не стаў змагацца за Ганну?
- Як у стаўленні да Ганны выяўляецца супярэчлівасць яго натуры?

- Які настрой адчуваецца ў хаце Дзятлаў у час змовінаў? Што думае Васіль пра выбар Ганны? (ІІ-V-4)

- Растлумачце словы Васіля, сказаныя пасля вяселля Ганны (ІІІ-V-5).


VІІ Вяртанне да сфармуляваных гіпотэз: якая з іх была верная?


VIII Мадэляванне іншага фіналу твора:
- Падумайце, калі б Ганна пайшла замуж за Васіля, як магло скласціся яе жыццё? Ці стала б Ганна шчаслівай?
- Зачытваю ўравак з рамана “Подых навальніцы”:


“Ганна!” – зноў уварвалася ў яго думкі. Ён мімаволі стаў. Нібы зачапіўся за стосьці. “Ну, от зноў!.. – ажыло знаёмае, нязбытнае. – Зноў – як спутаны. Дакуль жа ето будзе?!” З вінаватасцю перад Ганнай узяла злосць: “Не хацела тады, як можна було. За Карчом пагналася. Цяпер – думай тут!.. А што я ўдумаю, што?! Калі нічога прыдумаць не можно! Не можно ўжэ!” Ён растрывожана павёў вачыма па полі. Яно, здавалася, глядзела, чакала, спадзявалася; тысячамі сцяблінак; , што варушыліся, хваляваліся, як жывыя. І раптам ён адчуў, як нязбытны цяжар спадае. Як вяртаюцца даўно не знаныя дужасць і яснасць. Поле, бяда яго і радасць! Яго сіла і надзея яго! Быў ён з імі і застанецца з імі! З імі толькі і жыць яму!

Не кіне ён ніколі поле гэтае, якім не нацешыўся, хату, у якой не жыў яшчэ; не кіне – каб і хацеў! Не можа кінуць, як не можа сам сябе загубіць!”
- ці каханне да Ганны было найбольшай каштоўнасцю ў жыцці Васіля?

ІХ Падвядзенне вынікаў:

- Такім чынам, тое вялікае пачуццё, што было Богам дадзена героям рамана “Людзі на балоце”, не прынесла ім шчасця. Шмат прычын было таму, што яны не засталіся разам: гэта і недавер, сумненні ў пачуццях адзін аднаго, перавага матэрыяльнага пачатку над духоўным. Я жадаю вам навучыцца цаніць тое, што маеце ў жыцці, каб потым не пакутаваць, не шкадаваць на працягу доўгіх гадоў аб страчаным.

Х Рэфлексія. У выглядзе мішэні (ацаньць змест урока, сваю работу, работу групы, работу настаўніка).

ХІ Дамашняе заданне:

Падрыхтоўка вучнага праведамлення пра Халімона Глушака.
